
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ



       
	  1. Աշխատանքի և սոցիալական հարցերի նախարարություն
	 10.12.2024թ.

	
	 ՆՄ/ԳԽ/37745-2024

	 «Հայաստանի Հանրապետության կառավարության 2013 թվականի օգոստոսի 22-ի N 907-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ Աշխատանքի և սոցիալական հարցերի նախարարությունը առաջարկություններ և դիտողություններ չունի:

	Ընդունվել է ի գիտություն:

	2. Ֆինանսների նախարարություն
	 26.12.2024թ.

	
	01/34/26678-2024

	Ուսումնասիրելով Ձեր 28․11.2024թ.-ի N ԱԱ/03,1/29815-2024 գրությամբ ներկայացված «Հայաստանի Հանրապետության կառավարության 2013 թվականի օգոստոսի 22-ի N 907-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը՝ հայտնում ենք, որ վերջինիս վերաբերյալ առաջարկություններ չունենք:
	Ընդունվել է ի գիտություն:

	3. Արդարադատության նախարարություն
	21.01.2025թ.

	
	/27.3/1288-2025

	1. «Հայաստանի Հանրապետության կառավարության 2013 թվականի օգոստոսի 22-ի N 907-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 4-րդ կետի 2-րդ ենթակետով նոր խմբագրությամբ շարադրվող Հայաստանի Հանրապետության կառավարության 2013 թվականի օգոստոսի 22-ի N 907-Ն որոշման (այսուհետ՝ Որոշում) Հավելվածի 1-ին կետի համաձայն՝ սույն կարգով կարգավորվում են վերարտադրողականության դոնորների (այսուհետ` դոնոր) և վերարտադրողականության դոնոր չհանդիսացող քաղաքացիների (այսուհետ` քաղաքացի) կողմից սերմի (սերմնաբջիջների) կամ ձվաբջիջների տրամադրման, տրամադրված սեռաբջիջների և սաղմերի պահպանման, տեղափոխման, ինչպես նաև դոնոր ընտրվելու համար նախատեսված բժշկական զննումների և հետազոտությունների, դոնորի նկատմամբ ներկայացվող լրացուցիչ պահանջների հետ կապված հարաբերությունները:
Սույն դեպքում, հարկ է նկատի ունենալ, որ Որոշման հավելվածի 2-րդ կետում կիրառվում է «Սեռաբջիջները (սպերմատոզոիդ և ձվաբջիջներ)» ձևակերպումը, 9-րդ կետում՝ «Սպերմատոզոիդների (սերմի)» ձևակերպումը: Նշվածից ելնելով և հաշվի առնելով «Նորմատիվ իրավական ակտերի մասին» օրենքի 15-րդ հոդվածի 2-րդ մասը, համաձայն որի՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ՝ առաջարկում ենք Նախագծի 4-րդ կետի 2-րդ ենթակետում, Որոշման Հավելվածի 2-րդ և 9-րդ կետերում կիրառվող ձևակերպումները համապատասխանեցնել միմյանց:
	Ընդունվել է:

	2. Նախագծի և Հավելվածի վավերապայմաններում «2024» թիվն անհրաժեշտ է փոխարինել «2025» թվով:
	Ընդունվել է:

	4. ՀՀ վարչապետի աշխատակազմի իրավաբանական վարչություն
	31.01.2025 թ.

	
	02/11.2/3102-2025

	1.	«Մարդու վերարտադրողական առողջության և վերարտադրողական իրավունքների մասին» օրենքի 7-րդ հոդվածի 4-րդ մասի համաձայն՝ կենսաբանական ծնողների սեռաբջիջների, կենսաբանական ծնողների կամ կենսաբանական ծնողի և դոնորի սեռաբջիջների միաձուլման արդյունքում առաջացած սաղմերի արտահանումը, ներմուծումը և տեղափոխումն իրականացվում են բժշկական օգնության և սպասարկման համապատասխան տեսակի լիցենզիա ունեցող բժշկական կազմակերպության տրամադրած տեղեկանքի հիման վրա՝ ՀՀ կառավարության սահմանած կարգով և պայմաններով, սակայն նախագծում կամ հիմնավորման մեջ սաղմերի արտահանման և ներմուծման ընթացակարգերին որևէ անդրադարձ չի արվում:
	Ընդունվել է:
Հիմնավորումը լրամշակվել է:
«Մարդու վերարտադրողական առողջության և վերարտադրողական իրավունքների մասին» օրենքի 7-րդ հոդվածի 4-րդ մասը, որը նախատեսվում է որպես որոշման լիազորող նորմ, իր մեջ պարունակում է նաև սաղմերի և սեռաբջիջների արտահանմանը և ներմուծմանը առնչվող իրավահարաբերությունների կարգավորում, ինչ էլ կկատարվի ՀՀ կառավարության 2016 թվականի մարտի 31-ի N 335-Ն որոշման մեջ ( նախագիծը ներկայացվել է ՀՀ վարչապետի աշխատակազմ), քանի որ վերջինս արդեն իսկ պարունակում է դրույթներ սաղմերի և սեռաբջիջների արտահանման և ներմուծման մասով:
Միաժամանակ հայտնում եմ, որ հաշվի առնելով Վերարտադրողական բժշկության հայկական ասոցիացիայի 2025 թվականի փետրվարի 4-ի գրությունը` նախագծում հստակեցվել են սաղմերի և սեռաբջիջների տեղափոխման պայմաններին առնչվող մի շարք դրույթներ:

	2.	Նախագծով փոփոխվող մայր որոշման նախաբանից անհրաժեշտ է հանել նաև «Իրավական ակտերի մասին» օրենքին կատարված հղումը՝ հաշվի առնելով այն ուժը կորցրած լինելու հանգամանքը:
	Չի ընդունվել:
Նկատի ունենալով, որ ՀՀ կառավարության 2013 թվականի օգոստոսի 22-ի N 907-Ն որոշման 2-րդ կետով սահմանված են ՀՀ կառավարության 2003 թվականի հոկտեմբերի 2-ի N 1273-Ն որոշումն ուժը կորցրած ճանաչելու մասին դրույթներ, ուստի նպատակահարմար է սույն ակտի նախաբանում պահպանել այն իրավական ակտին կատարված հղումը, որն էլ ՀՀ կառավարության 2013 թվականի օգոստոսի 22-ի N 907-Ն որոշման ընդունման պահին իրավական հիմքն է հանդիսացել ՀՀ կառավարության 2003 թվականի հոկտեմբերի 2-ի N 1273-Ն որոշումն ուժը կորցրած ճանաչելու մասին:



